
				এই পৃষ্ঠাটোৰ বৈধকৰণ হৈছে
৬৭
বব্ৰুবাহ পৰ্ব্ব





নৃত্য গীত বাদ্য ভণ্ড বজাইলা বহুত।

নগৰক লাগি পাঞ্চি দিলা চাৰি দূত॥৩৩০

বিলম্ব নকৰি চলিয়োক দূতচয়।

নগৰত কহিবি মোহোৰ ৰণজয়॥

মোহোৰ ৰাজ্যত আছে যত নৰ নাৰী।

ৰঙ্গ ঢঙ্গ কৰন্তোক এদিনাতো কৰি॥৩৩১

বব্ৰুবাহ ৰাজাৰ কটক আছে যত।

সবে বোলে উপজিলো সমৰ ভূমিত॥

আমাসাৰ নৃপতি বিজয় ভৈলা বুলি।

থানে থানে নাচে প্ৰজা দণ্ড ছত্ৰ তুলি।৩৩২

নটে ভাটে তুতি বাণী ৰটয় অশেষ।

সন্ত সাধু বব্ৰুবাহ নৃপতি বিশেষ॥

অৰ্জ্জুনৰ সম ধনুৰ্দ্ধৰ নাহি কেৱ।

তাহাঙ্কো সমৰে কাটিলন্ত নৰদেৱ॥৩৩৩

ৰঙ্গ ঢঙ্গ ৰাজা যত কৰাইলা অপাৰ।

সমদলে আনন্দে নগৰে পয়োসাৰ॥

ৰাজা আসিবাৰ শুনি নগৰীয়া জন।

পদূলি পদূলি সবে লিপিলা চন্দন॥৩৩৪

ফল ফুল জল ৰত্নে ঘটে থৈলা পাতি।

থানে থানে থৈলা তৈতে তৈলে ভৰি বাতি॥

থানে থানে কল ৰুইলা পদূলি পদূলি।

থানে থানে কন্যাগণে পাৰয় উৰুলি॥৩৩৫

